Так атрымліваецца, што час не стаіць на месцы, многія сябры нашага літаратурнага аб’яднання заканчваюць школу, працягваюць сваю вучобу ў іншых навучальных установах. Але ж яны працягваюць ствараць свае творы. Таму наш часопіс папаўняецца новым раздзелам – “Творчасць выпускнікоў”, дзе мы будзем змяшчаць літаратурныя творы сяброў літаратурнага аб’яднання “Жывіца”, якія закончылі школу.

Марыя Прасянцова

Мая Беларусь
Расцітай, Беларусь, расцвітай, мая радасць,

Беларусь, маё шчасце, Радзіма мая.

А. Бачыла

Беларусь! Краіна таямніц і прыгажосці. Колькі гонару адчуваеш, калі гучыць гэтае слова. Што такое Беларусь? Гэта цёплае сонейка, цудоўныя спевы птушак, лагодны ветрык, ціхі дожджык, марозная раніца… Гэта родны куток для кожнага беларуса. Колькі радасці ўзнікае ў нашым сэрцы за свой цудоўны край, за тую мясціну, дзе нарадзіўся і вырас, дзе першы раз пачаў хадзіць па яе загадкавых сцяжынках, якія раскрывалі перад намі ўсё хараство прыроды. З усяго гэтага пачынаецца жыццё, у якім галоўнае месца займае наша Радзіма. Чалавек без роднага кутка, нібы дзіця без маці, не зможа выжыць, таму што не будзе адчуваць цеплыні, ласкі і падтрымкі.

Беларусь – гэта цудоўная краіна, багатая на лясы, палі, азёры. Яны заўжды з намі, заўсёды будуць грэць наша сэрца цеплынёй і спакоем. І дзе б мы ні знаходзіліся, родны куток заўсёды з намі, у нашым сэрцы, у нашых успамінах. Гэта выразна пацвярджаецца радкамі з верша У. Клішэвіча “Смутак па Радзіме”:

Душу лечаць адны ўспаміны…

Вось што значыць жыццё без Радзімы.

Сапраўды, нам заўжды трэба, каб побач было штосьці сваё, роднае, няхай нават ва ўспамінах. Без гэтага жыць немагчыма, як немагчыма жыць без Радзімы.

Край мой там, дзе шэпчуць сосны,

Шумяць волаты-дубы…

Гэты шэпт і шум галосны

Ўсяму свету кануць быль.

Алесь Гурло
